
 
Pou Piblikasyon Imedya: 10/06/2022  GOUVÈNÈ KATHY HOCHUL 

 
 

GOUVÈNÈ HOCHUL ANONSE YON SIBVANSYON PLIS PASE 5 MILYON DOLA 
POU METE PLIS SÈVIS POU ADIKSYON DISPONIB NAN ETA NEW YORK  

  
Plis pase 4 milyon dola finansman pou mete plis sèvis transpò pou ede moun 

jwenn tretman adiksyon ak lòt resous  
  

Y ap bay founisè yo plis pase 1 milyon dola pou yo ka ofri plis sèvis telesante  
  

 
Jodi a, Gouvènè Kathy Hochul te anonse yon sibvansyon plis pase 5 milyon dola pou 
de (2) inisyativ pou ofri plis sèvis pou adiksyon nan Eta New York epi ede moun yo 
jwenn tretman ak lòt sipò pi fasil. Yo pral bay plis pase 4 milyon dola pou founisè ki nan 
rezo rejyonal yo pou ofri asistans pou transpò epi pou kowòdone swen pou moun k ap 
chèche sèvis pou adiksyon, e y ap bay plis pase 1 milyon dola pou ede ofri plis sèvis 
telesante nan tout rejyon yo nan Eta New York.  
 
"Administrasyon mwen an kontinye ap pran mezi solid pou okipe kriz adiksyon ak 
ovèdòz la e pou kore sante moun New York yo", Gouvènè Hochul te deklare. "Antan n 
ap wè kantite rekò ovèdòz toupatou nan peyi an, New York ap rete angaje nan ofri sipò 
ak resous ki nesesè yo pou moun ki touche yo ak nan ede yo vanse nan gerizon yo."  
  
Komisè Biwo Sèvis ak Sipò pou Depandans (Office of Addiction Services and 
Supports, OASAS) Eta New York la, Chinazo Cunningham, te deklare, "Plis sèvis 
telesante ak plis opòtinite transpò se bagay ki vital pou ede kraze baryè ki anpeche 
anpil moun chèche sèvis. Finansman sa a pral kore misyon nou genyen an ki se 
rankontre moun yo kèlkeswa kote yo ye epi ba yo chans jwenn èd esansyèl pou 
adiksyon ki pi byen ale ak bezwen yo."  
  
Eta New York te resevwa finansman pou toude inisyativ yo nan kad Sibvansyon Global 
Federal Siplemantè pou Prevansyon ak Tretman Toksikomani an (Federal Substance 
Abuse Prevention & Treatment Block Grant Supplemental award) e se NYS OASAS k 
ap jere li.  
  
Men detay yo sou chak inisyativ, finansman total la, ak benefisyè yo:  
  
Kowòdonasyon transpò ak swen - 4,036,084 dola  
  



Gen trannkat founisè k ap resevwa finansman pou ede ofri asistans pou transpò ak 
kowòdonasyon swen pou moun ki gen plizyè baryè konplèks ki anpeche yo jwenn 
tretman. Sa gen ladan zòn kote sèvis transpò piblik yo gen dwa limite epi lòt mwayen 
transpò gen dwa pa disponib oswa difisil pou jwenn. Anpil nan founisè sa yo pral achte 
machin pou transpòte kliyan yo nan tretman, randevou medikal, oswa lòt nesesite, 
alòske gen lòt ki pral siyen kontra ak founisè transpò.  
  
Ale sou lyen sa a pou jwenn lis konplè benefisyè yo  
  
Finansman pou Telesante - 1,070,717 dola  
  
Pandemi COVID-19 la akselere adopsyon sèvis telesante nan tout Eta New York, sa ki 
te rann li pi fasil pou moun jwenn aksè ak swen yo bezwen san yo pa bezwen ale nan 
yon biwo doktè. Sa a espesyalman enpòtan nan anviwònman tretman adiksyon yo, ki 
souvan egzije swen kontinyèl, san enteripsyon.  
  
Avèk finansman sa a, founisè yo pral kapab achte ak mete ajou ekipman pou elaji ak 
amelyore kapasite telesante yo.  
  
Gen karant founisè k ap resevwa finansman nan kad inisyativ sa a. Ou kapab jwenn lis 
konplè gayan yo nan lyen sa a.  
  
Senatè Eta a, Pete Harckham, te deklare, "Pou anpil rezidan ki gen pwoblèm 
toksikomani, pa gen fason fasil pou resevwa tretman an pèsonn poutèt distans, depans 
ak lojistik ki asosye ak transpò. Gouvènè Hochul konprann baryè dominan sa yo 
egziste, e avèk finansman sa a li anonse a, nou pral fè sa pi posib pou jwenn tretman 
gras a plis mwayen transpò ak sèvis telesante. Se yon bon envestisman ki pral sove 
lavi nan tout eta a."  
  
Manm Asanble Phil Steck te deklare, "Gras a finansman federal yo pote a nou sible 
diferan pwogram ki wete baryè ki anpeche tretman toksikomani. Li enpòtan pou jwenn 
mwayen transpò oswa telesante pou moun ki nan tretman yo. Pasyan yo ka gen 
pwoblèm deplasman, yo gen dwa pa gen machin oswa pa rete toupre transpò piblik, 
oswa yo gen dwa rete nan yon zòn riral ki pa gen anpil opsyon transpò. Pandan sesyon 
sa a mwen fè pase lejislasyon ki prevwa yon pwogram transpò nan tretman; pwogram 
konsa yo ak telesante garanti pasyan yo ka toujou kontinye tretman yo epi konsa 
amelyore chans reyisit yo."  
  
Eta New York te mete sou pye yon apwòch agresif, ki gen plizyè branch pou rezoud 
epidemi dòz eksesif la, epi li te kreye yon seri swen nasyonal pou adiksyon ak sèvis 
konplè prevansyon, tretman, retablisman ak rediksyon domaj. Nou te travay pou 
agrandi aksè a sèvis tradisyonèl yo, ki genyen ladan yo pwogram sèvis kriz, pasyan ki 
entène, pasyan ekstèn, ak pwogram tretman rezidansyèl, ansanm ak medikaman pou 
tretman adiksyon, epi tretman mobil ak sèvis transpò.  

Gouvènè Hochul te yon manm Gwoup Travay sou Ewoyin ak Opyoyid nan Eta New 
York (NYS Heroin and Opioid Task Force) la ki, an 2016, te rekòmande nouvo sèvis ki 
pa tradisyonèl, ki genyen ladan yo sant retablisman yo, klèb lojman pou jèn yo, agrandi 
sèvis konpayon yo, ak sant aksè lib yo, k ap bay evalyasyon ak referans pou swen 
imedya. Depi lè sa, yo te etabli sèvis sa yo nan divès kominote ozalantou Eta a, epi yo 
te ede moun ki nan bezwen yo jwenn aksè nan swen ki pi pre kote y ap viv la.  
  
Nouyòkè ki gen difikilte avèk yon adiksyon, oswa ki gen pwòch ki gen difikilte, ka jwenn 
èd ak lespwa lè yo rele liy telefòn gratis eta a, "HOPE line" 24 sou 24, 7 jou sou 7, nan 
1-877-8-HOPENY, 1-877-846-7369) oswa lè yo voye tèks HOPENY (Nimewo abreje 
467369).  
 
Tretman pou adiksyon ki disponib yo gen ladan swen pou kriz/dezentoksikasyon, swen 
malad ki entène yo, swen rezidansyèl, oswa swen pou pasyan ekstèn, lè ou itilize 
Tablodbò Disponibilite Tretman OASAS NYS la nan FindAddictionTreatment.ny.gov 
oswa atravè sitwèb OASAS NYS la.  
  
Si oumenm, oswa yon pwòch ou, te jwenn obstak nan asirans an rapò ak tretman oswa 
bezwen èd pou depoze yon apèl pou yon reklamasyon yo te refize, kontakte liy èd 
CHAMP la pa telefòn nan 888-614-5400 oswa pa imèl nan ombuds@oasas.ny.gov.  
  
  

###  
  

 
Lòt nouvèl disponib sou sit www.governor.ny.gov 

